
Susmopetik atera nahian 

musulmanen jazarpena. Islamaren jarraitzaileen komunitatea aski heterogeneoa da. 2001az geroztik «terrorismoarekin» identifikatzen dute agintari askok, baina haiek lotura ukatzen dute 

juanma sarasola 

Ameriketako Estatu Batuetan komunitaterik heterogeneoetako bat osatzen dute Islamaren jarraitzaileek. Jatorri arabiarreko estatubatuar guztiak ez dira musulmanak, arabiar kristauak ere badaude. Bestalde, musulmanak hainbat jatorri eta etniatakoak dira, hala nola, arabiarrak, afroamerikarrak, europarrak, India, Pakistan eta Asiako hegoaldeko beste hainbat herrialdetakoak... Izan, badira ere amerindiarrak islamisten artean. Musulmanen presentziaren lehenbiziko aipamenak esklabuen garaikoak dira; horiek Afrikatik eraman zituztenean, haien %20 inguru musulmanak ziren. 

Nolanahi ere, gaur egun, zaila da hautesle musulmanen kopurua zehazki jakiten, erroldetan ez baita erlijioaz galdetzen. Sei bat milioi musulman daude AEBetan, tartean herritartasuna ez duten pertsona ugari. Bertako arabiarren artean soilik heren bat dira musulmanak, MSNBC News webgunearen arabera.Azken urteotan, musulman askok Bushen administrazioaren politikari Islamaren kontrako kutsua hartzen diote, batik bat, AEBek Palestinako gatazkan Israel sostengatzen dutelako eta Iraken kontrako gerra eta okupazioan buru-belarri sartuta dabiltzalako. «2000n Bushen alde bozkatu zuten hainbat musulman nolabait traizionatuta sentitu ziren», adierazi zuen CAIR Amerika eta Islamikoen Arteko Harremanetarako Kontseiluko kide Mansourik. CAIRen arabera, duela lau urte AEBetako musulmanen %78k Bushen alde egin zuten. Aurreko bozetan komunitate musulmanaren joera Alderdi Demokratari botoa ematearena izan zen, bereziki osasun eta hezkuntza arloetako politikengatik. Baina Bushek 2000ko kanpainan aldarrikatutako familia balio kontserbadoreak erakargarri egin zitzaizkion musulman askori. 
Musulmanen eragina 

«Errealistak izan behar dugu», dio Hauteslego Musulmanaren Kontseiluko sortzaile eta Minaret aldizkariko zuzendari Aslam Abdulak: «Musulmanok ezin dugu estatu guztietan eragin; soilik oreka oso estua dutenetan, hala nola Arizona, Oregon, Colorado, Minnesota eta Floridan. Musulmanok mobilizatzeko gai bagara eragingarriak izan gaitezke». 

2004ko hasieran AAI Amerikako Institutu Arabiarrak eskatuta Zogby International etxeak eginiko inkesta bati jarraiki, komunitate arabiarrean Bushen aldeko jarrera %38ra jaitsi zen urtarrilean, 2001eko urriko %83tik. Inkestak antzeko joera bildu zuen musulmanen artean.Satar al Kutaifi Nebraskan bizi den irakiar jatorriko estatubatuarra da. Dioenez, errepublikanoek eta demokratek politika bertsua daramate Irak eta Palestinarekiko: «Errepublikanoak berriz hautatzen baditugu, hango egoerek okerrera egingo dute. Demokratak ez dira oso ezberdinak; gerraren alde bozkatu zuten. [Berdeetako hautagai] Ralph Naderren alde bozkatuko dut, bakea lehenesten duen hautagai bakarra baita». New York bizilekua duen Hisham el Meligik 2000an Bushen alde eman zuen botoa, baina oraingoan Kerryri bozkatuko diola adierazi du: «Bushek hautesle arabiarrak traizionatu zituen». Alta, Detroiteko (Michigan) Ahmed Najarrentzat, «Bush presidente ona» da. 

Neurri murriztaileak 

2001eko irailaren 11ko erasoen ondoren, eta bereziki Gobernuak Patriot Act legea onartu zuenetik, neurri murriztaileak, kontrol sozial eta, batez ere, polizial handiagoa egin diete komunitate arabiar eta musulmanei. 

2003ko urrian Gobernuak jatorri arabiar eta fede musulmaneko herritar eta etorkinak erroldatzeko exijitu zuen. Giza eskubideen nahiz zibilen aldeko taldeek salatu zutenez, haiek atxilotzeko abiapuntu gisa erabili zuen Etxe Zuriak neurri hori.Biztanle iraunkorrak ez ziren 16 urtetik gorako gizonezkoentzat INS Immigrazio eta Naturalizazio Zerbitzua erakundean erroldatzeko betebeharra ezarri zuen Gobernuak. Milaka pertsonari eragin zien neurriak, ez soilik musulman eta arabiarrei. INSren bulegoetara joandakoei hatz markak eta datuak hartzeaz gain galdeketa egin zizkieten. Erroldari uko egin zietenak atxilotu eta deportatuak izateko arriskuan izan ziren; areago, asko kanporatu zituzten. Gauza bera gertatu zitzaien bisa iraungi zitzaien edota AEBetako immigrazio legeak urratu zituztenei. Giza eskubideen zein zibilen aldeko talde frankok neurriok salatu, eta argudiatu zuten terrorismoaren prebentzioa-rekin zerikusirik ez zutela. Aitzitik, «etorkinak deabrutu eta masa atxiloketak eta zapalkuntza errazteko balioko» zutela esan zuen Indymedia webguneak. 2002ko abenduan bost herrialdetako Iran, Irak, Libia, Sudan eta Siria 1.000 inguru gizonezko, beren kabuz INSren bulegoetan izena ematera joanak, jazarri, atxilotu eta galdekatu zituen Poliziak. Milaka pertsonak Los Angelesko eta AEBetako hainbat hiritako hiriburua barne kaleetan protesta egin zuten hurrengo egunetan. Errepublikanoak ez dira bakarrak izan musulmanak eta arabiarrak jazartzen. 1996an Alderdi Demokratak immigrazio legeei eginiko emendakin baten bidez Secret Evidence Law edo Froga Sekretuen Legea onartu zuen. Musulmanek beren kontrakotzat jo zuten. Orduan eta orain, musulmanak susmopean. 





 

Datua 

Sei milioi inguru musulman 

AEBetako sei bat milioi pertsonak Islamean sinesten dute, tartean herritartasuna ez duten askok. Musulmanak hainbat etnia eta jatorritakoak dira: arabiarrak, afroamerikarrak, europarrak, Asiako hegoaldekoak... Bertako arabiarren artean soilik heren bat dira Islamaren jarraitzaileak. 

